ВӦР-ВА ОЗЫРЛУН ДА ЭКОЛОГИЯ
Коми Республика йылысь » 
Коми Республикаса вӧр-ва гӧгӧртаслӧн состояние йылысь быдвося канму докладъяс.

 
Минерально-сырьевӧй озырлун
Ыджыд тӧдчанлуныс Россияса экономикалы Коми Республикаса минерально-сырьевӧй вынйӧрлӧн, кытчӧ пырӧ уна пӧлӧс сотчан, кӧрт да абу кӧрт мупытш озырлун, а сідзжӧ мупытшса ва.

Республика мутасын туялӧм мупытшса озырлунӧ пырӧны ставроссияса запасъяс: мусир – 3% гӧгӧр, из шом – 4,5%, барит – 13%, боксит – 30%, титан – 50% гӧгӧр, кварцево-жильнӧй сырьё – 80% гӧгӧр.

Медся тӧдчанаӧсь Коми Республикаын ломтас да энергетическӧй ресурсъяс, мый петкӧдчӧны Тимано-Печорскӧй мусир да биару перъян провинцияын да Печораса из шом перъян бассейнын да сотчан сланеч куим бассейнын. Мупытшса горючӧй запасъяс да перйӧм серти республика лоӧ Россияса Европа Войвылын ломтас сетысь медшӧр базаӧн.

Печораса из шом перъян бассейн запасъяс серти лоӧ Россияын мӧд бассейнӧн да дыр кад кежлӧ перспективнӧй сырьевӧй зэв ыджыд базаӧн, медым сӧвмӧдны коксохимия, энергетика, а водзӧ вылӧ – метан перйӧмын.

Сылӧн мутасын тӧдса 30 гӧгӧр из шом перъянін да из шом туяланін, сы лыдын туялӧм балансӧвӧй запасъяса 11 месторождение. Печораса из шом бассейнын ӧтувъя геологическӧй озырлуныс донъявсьӧ 242 млрд. тонна из шомӧн, сы лыдын кондиционнӧйыс – 58,4 млрд. тонна из шом. Промышленнӧя перйӧм вылӧ лӧсьӧдсьӧ да дасьтыссьӧ 3,99 млрд. тонна из шом.

Ӧнія кадӧ уджалӧ 3 месторождение: Воркутаса, Воргашорса да Интаса. Мыйтакӧ из шом перйӧны Юньягинскӧй месторождениеын карьерӧн. Печораса бассейнын эм позянлун Сейдинскӧй месторождениеын перйыны бур энергетическӧй из шом, сы лыдын восьсӧн. Дасьтӧма коксуйтчысь из шом запассӧ восьсӧн обработайтӧм вылӧ Сыръягаса площадка вылын.

Республика мутасын углеводороднӧй сырьё запасъяс да ресурсъяс лоӧны Тимано-Печорскӧй мусир да биару провинциялӧн шӧр да лунвыв юкӧнъясын.

Мусир запас эм 131 перъянінын, на пиысь 114-ыс – мусир перъянін, 8-ыс– мусир да биару конденсата, 4-ыс –мусир да биару перъянін, 5-ыс – биару да мусир перъянін. А+В+С1 категорияа мусир запас ставнас 600 млн. тоннаысь унджык. Мусир перъян 60% -ысь унджык коляс запасыс куим гырысь месторождениеын – Ярегаса да Усинскса мусир перъянінын да Возейса мусир да биару конденсата перъянінын.

Горючӧй биару запас эм углеводородлӧн 132 куйланінын, сы лыдын свободнӧй биару – 38 куйланінын, попутнӧй (мусирын растворитӧм биару, биару шапкаяс – 94 куйланінын. А+В+С1 категорияа биару запас ставнас 140 млрд. куб. м унджык. Сылӧн пӧшти джынйыс Вуктылса биару конденсата месторождениеын.

Тӧдчымӧн уна сотчан сланеч, мый унджыкыс сланеча куим районын да донъявсьӧ 62 млрд. тонна, сы лыдын донъялӧма 6 млрд. тонна запас. Сотчан сланеч олӧмын колӧ быдлаӧ, тшӧтш и энергоклинкернӧй производствоын, сир вӧчигӧн, ломтасӧ, лекарство препаратъясӧ, микроудобрениеӧ.

Торф эм 4,84 сюрс перъянінын, запасӧн да прогнознӧй ресурсӧн 8,4 млрд. тонна. Промышленнӧя тӧдмалӧм запасыс 452, 9 млн. тонна (200 гӧгӧр перъянін).

Кӧрт мупытшса озырлунӧ пырӧ сьӧд кӧрт руда (титан, марганеч, хром), уна рӧма кӧрт (алюминий, ыргӧн, свинеч, цинк), шоча паныдасьлан (ниобий, тантал, вольфрам, молибден), рассеяннӧй (галлий, скандий) да редкоземельнӧй кӧртъяс (церий, иттрий). Дона кӧртъяс лыдын зарни, эмӧсь эзысьлӧн, платиналӧн петкӧдчӧмъяс. Тӧдсаӧсь алмазлӧн петкӧдчӧмъяс.

Коми Республика бокситӧвӧй руда кузя лыддьыссьӧ Россияын зэв ыджыд да перспективнӧй сырьевӧй базаӧн. Тиманскӧй кражын аддзӧма да туялӧма боксит месторождениеа кык район: Шӧр Тиманса да Лунвыв Тиманса.

Медуна запасыс (провинциялӧн 68 % запас) качество серти медбурыс Среднетиманскӧй бокситоноснӧй районын. Тані тӧдмалӧма латеритнӧй бокситлысь Ворыквинскӧй месторождениеяс (Вежаю-Ворыквинскӧй, Вылыс Тшугорскӧй да Асыввывса), кодъяслӧн горно-геологическӧй условиеясыс бурӧсь ёнджыкасӧ восьсӧн перйӧм вылӧ. Бокситлӧн качествоыс шӧркодь да бур, мый сетӧ позянлун вӧдитчыны сыӧн глинозём вӧчигӧн, абразив, огнеупор вӧчигӧн, а глинозём вӧчигӧн тшӧтш перйыны шоч металлъяс, торйӧн кӧ, галлий да ванадий, а водзӧ вылӧ и ниобий, шоч му, скандий.

Зэв ыджыд Вежаю-Ворыквинскӧй месторождениеын уджалӧ да сӧвмӧ Шӧр Тиманса боксит рудник, кытысь бокситсӧ босьтӧны Уралса да Россиялӧн Рытыв-Войвывса предприятиеяс. Республикаын дасьтысьӧны кыпӧдны ыджыд глинозёмнӧй предприятие, кодлӧн вонас вынйӧрыс 1,2 млн. тонна глинозём. Шӧр Тиманын боксит рудасӧ вонас позяс перйыны 6 млн. тоннаӧдз.

Титанӧвӧй рудалӧн сырьевӧй базаыс – Россияын да матыс суйӧрын медыджыд. Запасъяс серти вӧвлытӧмӧн лыддьыссьӧ Ярегаса нефтетитанӧвӧй месторождение (50% гӧгӧр ставроссияса запасысь). Коми Республикаын збыльмӧдсьӧ «Ярегаса нефтетитанӧвӧй месторождение комплекснӧя освоитӧм» бала, кӧні артавсьӧ перйыны да переработайтны кыдзи мусир, сідзи и титан. Предприятиелӧн проектнӧй вынйӧрыс вонас 1,2 млн.тонна титанӧвӧй руда. Титанӧвӧй концентратысь лоӧ вӧчӧма титанокремниевӧй лигатура да титанӧвӧй шлак, мый сетас позянлун вӧчны ассьыным сырьё металлургическӧй да пигментнӧй производстволы.

Титанӧвӧй рудалӧн вынйӧр дорӧ содӧ Пижемскӧй месторождение донъялӧм запасъясӧн, мый паськӧдчӧма Шӧр Тиманса освоиттӧм районын. Месторождениеын «Геотехносервис» ИКК предприятие нуӧдӧ промышленнӧй запасъяс дасьтӧм вылӧ корсьысян уджъяс водзӧ вылӧ титанӧвӧй руда перйӧм могысь.

Марганеч руда ӧнія кадӧ лыддьыссьӧ торъя дефицитнӧйӧн. Республикалӧн марганцево-руднӧй сырьевӧй базаӧ пырӧ Парнокскӧй железо-марганцевӧй месторождение, мый паськӧдчӧма Приполярнӧй Ураллӧн рытывладор пӧкатын. Запас тэчасын торъялӧ марганеч рудалӧн зэв бур пероксиднӧй тип.

Коми Республикаын эмӧсь Россиялӧн Полярнӧй Уралын ыджыд хромитоноснӧй массивъяс. Аддзӧма некымын руднӧй места, кӧні хромитӧвӧй рудалӧн вынйӧрыс 40 млн.тонна гӧгӧр.

 Республикаын эм россыпнӧй зарнилӧн минерально-сырьевӧй база. Збыльвылас пӧшти став зарни балансӧвӧй запасыс лоӧ Кожымса рудно-россыпнӧй районын, кӧні туялӧма некымын дас россыпнӧй месторождение. Ыджыд позянлун восьтӧны Приполярнӧй Ураллӧн рытыв пӧкатъясын кореннӧй зарни объектъяс. Коми Республикаын россыпнӧй да кореннӧй зарнилӧн став балансӧвӧй запасыс 50 тонна гӧгӧр, зарнилӧн прогнознӧй ресурсыс – 200 тоннаысь унджык.

Республикаын паськалӧма неметаллическӧй мупытшса озырлун, мыйӧн позьӧ вӧдитчыны кыдзи горнохимическӧй (барит, каменнӧй да калийнӧй совъяс, фосфоритъяс, химическӧй промышленносьтлы карбонатъяс), горнотехническӧй ( гипс, стеклӧ сырьё, цеолит, бентонит), пьезооптическӧй да кварцевӧй (жильнӧй кварц, пьезокварц, горнӧй хрусталь) сырьёӧн. Эм металлургиялы сырьё (ыджыд жарысь повтӧм сёй, флюсӧвӧй доломит да известняк, формовочнӧй материал), ювелирнӧй да пӧртмасян дона изъяс (аметист, жадеит, нефрит), минерально-стрӧительнӧй сырьё (известняк, доломит, мрамор, кварцит, лыа, гальки).

Промышленносьтын медся ыджыд тӧдчанлуныс баритлӧн, кварцевӧй сырьёлӧн, стеклӧ лыалӧн, каменнӧй да калийно-магниевӧй совъяслӧн.

Собско-Пальникскӧй баритоноснӧй районса баритӧвӧй рудалӧн ресурснӧй базаыс донъявсьӧ 80-100 млн. тонна. Медся ыджыдӧн да туялӧмаӧн лыддьыссьӧ баритӧвӧй рудалӧн Хойлинскӧй месторождение (промышленнӧй запасыс –2 млн. тоннаысь унджык, прогнознӧй ресурсыс – 9 млн. тоннаысь унджык), кодӧс заводитісны уджӧдны 1998 воын.

Приполярнӧй Уралын кварцевӧй сырьёлӧн ресурсыс ыджыд тӧдчанлун босьтӧ россияса запас балансын. Коми Республикаын запас балансын артавсьӧ кварцевӧй сырьёлӧн 5 месторождение. На пиысь медся ыджыдӧн да дзик ӧти уджӧданаӧн лоӧ «Желанное» месторождение. Татысь перъян кварцевӧй сырьёыс мунӧ Россияын электроникалы, оптикалы, искусственӧй монокристалл синтезлы торъя сикас стеклӧяс вӧчӧм вылӧ.

Комиын эм каменнӧй да калийно-магниевӧй совлӧн ыджыд запас да ресурс. Канму запас балансын артавсьӧ сӧмын Сереговса месторождение, кӧні запасыс 2,6 млрд. тоннаысь унджык да прогнознӧй ресурсыс 5 млрд. тонна.

Республикалӧн асыв-лунвылын паськыда тӧдса каменнӧй да калийно-магниевӧй совъяслӧн сов бассейн. Сылӧн неыджыд юкӧнын (Вылыс Печораса месторождение) донъялӧма сов запассӧ: повареннӧй –13 млрд. тоннаысь унджык, магниевӧй - 165 млн. тоннаысь унджык, калийнӧй – 122 млн. тоннаысь унджык.

Стеклӧ лыа запас да ресурс аддзӧма Коми Республикаса рытыввыв районъясын. Промышленнӧя освоитӧм кежлӧ дасьтыссьӧ «Чернокурка» месторождение, кӧні запассӧ тӧдмалӧма да донъялӧма 14 млн. тоннаысь унджык. Тайӧ месторождениеын стеклӧ лыалӧн прогнознӧй ресурсыс 50 млн тонна гӧгӧр. Коми Республикаын стеклӧ лыалӧн ӧтувъя прогнознӧй ресурсыс донъявсьӧ 300 млн тоннаысь унджык.

Стрӧительнӧй индустриялӧн минерально-сырьевӧй базаыс озыр уна сикас месторождениеясӧн: карбонатнӧй сырьёӧн, стрӧительнӧй да облицовочнӧй изъясӧн, стрӧительнӧй, силикатнӧй, стеклӧ лыаӧн, кирпич да керамзит вылӧ сёйӧн, цемент, гипс вӧчӧм вылӧ опокаӧн да аргиллитӧн.

Республикаын ыджыдӧсь ресурсъясыс преснӧй, минеральнӧй да мупытшса промышленнӧй ваяслӧн. Овмӧслы да юны туяна мупытшса преснӧй ваясӧн вӧдитчана ресурсыс суткинас 62 млн.куб.м-ысь унджык. Арталӧма юӧм вылӧ да овмӧс нуӧдӧм вылӧ мупытшса преснӧй валысь 104 месторождение (участок). Уджӧдсьӧ 69 месторождение (участок).

Тӧдчанаӧн лоӧны мупытшса минеральнӧй ва ресурсъяс. Медся ёна паныдасьлӧны этша минерализуйтӧм юан, сероводороднӧй , унджык брома да кӧрта минеральнӧй ваяс. Республикаын туялӧма мупытшса минеральнӧй валысь 9 месторождение (участок) суткинас 3,532 сюрс куб.м балансӧвӧй запасӧн. Минеральнӧй ва кисьталӧны промышленнӧя, а сідзжӧ бальнеологическӧй могъяс вылӧ.

Коми Республика лоӧ промышленнӧй валӧн ыджыд сырьевӧй базаӧн, мый сулалӧ ёнджыкасӧ Тимано-Печорскӧй мусир да биару провинцияын. Мусир перъян пластӧвӧй ваясын эм бром, йод, литий, магний, стронций да мукӧд дона компонент.

 
Ва озырлун
Коми Республика пырӧ лишка васӧд зонаӧ. Усьӧм лым-зэр мындалӧн налӧн руӧ пӧрӧмсӧ вель ёна вевтыртӧмыс, рельефлӧн аслыспӧлӧслуныс да географическӧй тэчасыс урчитӧны ёна нюрсялӧм да сӧвмӧм гидрографическӧй вез.

Коми Республикаса гидрографическӧй везйыс йитчӧма татшӧм море бассейнъяскӧд: Белӧй (Эжва, Луза, Мозын юяс), Баренцев (Печора ю), Карскӧй (Кара ю) и Каспийскӧй (Летка, Кобра, Берёзовка юяс). Налӧн площадьыс республикалӧн мутас серти лӧсялӧмӧн 35,2%; 62,9%; 0,7%; 1,2% мында.

Муниципальнӧй юкӧнъяс серти ва ресурсыс юклыссьӧ зэв оз ӧтмоз. Республикаын заводитчӧны да визувтӧны кык ыджыд ю – Печора да Эжва.

Коми Республикаын Печора нюжӧдчӧма 1570 км. Сійӧ заводитчӧ Мылдін районын да вомӧналӧ 6 административнӧй район.

Эжвалӧн кузьтаыс Коми Республикаын 920 км, вомӧналӧ 4 район.

Республика пасьтала тыяс абу зэв сӧвмӧмаӧсь. Медунаӧсь найӧ Большеземельнӧй тундраын, войвыв районъясса ю ковтысъясын да ваюксянінын, гырысь ю ойдланінъясын. Ставнас республикаын артавсьӧ 70 сюрс гӧгӧр ты, ставнас 4,3 сюрс км2, мый лоӧ сылӧн мутасысь 0,5%. Медгырысь тыяс лыдӧ пырӧны Ямозеро (ыдждаыс 31,1 км2), Синдорса (28,5 км2), Косминскӧй (12,6 км2).

Ёна паськалӧмаӧсь Коми Республикаын нюръяс да нюрзьӧм муяс. Шӧркодя нюрзьӧмыс территорияын 9,6%. 60% -ысь унджыкыс верхӧвӧй сяма нюръяс. На лыдын Европаын медгырысьясыс - Океан нюр (1790 км2) да Усинскса нюр (1570 км2).

 
Вӧр озырлун
Коми Республика – Россияын медгырысь вӧр промышленнӧй дінмуясысь ӧти. Вӧр фондса став вӧр площадьыс 38,9 млн. га, сы лыдысь 30 млн. га быдмӧ вӧрӧн, либӧ Россияса став вӧр площадьысь 3,5% да Россияса Европа Войвывлӧн вӧрысь 50% гӧгӧр.

Вӧрыс да кустарникыс босьтӧны республикалысь 78% мутассӧ. Вӧрӧн вӧдитчӧм вылӧ сетӧма вӧр фондлӧн куим нёльӧд юкӧнысь унджык 3 млрд. куб. м. запасӧн. Республикаса вӧрлӧн аслыспӧлӧслуныс сыын, мый сэні уна воӧм да вывті воӧм вӧрыс (72,3%).

Республика пырӧ Россияса вӧр районъяс лыдӧ, кӧні эмӧсь зэв дона пемыд лыска козъя вӧръяс. Лыска вӧр запасыс 84% став вӧр пуктасысь. Небыд коръя вӧр запасыс 15,9% ӧтувъя вӧр пуктасысь.

 
Звер-пӧтка
Коми Республикалӧн звер-пӧтка лыдӧ пырӧ 4400 сикас олысь. На пиын 3 сюрсысь унджыкыс - гут-гаг, 315 сикас мувывса позвоночнӧй пемӧс (5 сикас муын-ваын олысь, 247 сикас лэбач да 58 сикас млекопитающӧй). Республикаса ю-тыын олӧ 47 сикас чери.

Коми Республикаса гӧрд небӧглӧн мӧд изданиелӧн (2009) доръян пемӧс списокын артавсьӧ 33 сикас лэбач, 15 сикас млекопитающӧй да 6 сикас чери. Лэбачьяс пиысь олӧны дінмуын скопа, сапсан, беркут. Республикаса ю-тыын олӧны шоча паныдасьлысь черияс, кыдзи чикыш ком, нельма, таймень, сибырса осётр.

Республика мутасын позьӧ кыйны 37 сикас пӧтка: сьӧла-тар - 5, ваын уялысьясӧс - 21, вадоркай - 11. Прӧмысел нуӧдан да любительскӧй вӧралӧмын медся тӧдчанаясӧн лоӧны сьӧла-тар (еджыд байдӧг, сьӧла, дозмӧр, тар) да ваын уялысь пӧтка (гуменик, горда, ваула, кавкавлык, жыдач да суналысь утка).

Овмӧс нуӧдӧм боксянь медся вылӧ донъявсьӧны татшӧм пемӧсъяс: йӧра, ош, мой, вурд, низь, ур, тулан, руч, сьӧдбӧж, анча, вӧркань, сан, еджыд кӧч, ондатра.

Республикаса ю-тыясын олысь 47 сикас чериысь промыселӧн кыйӧны  15-17 сикас медся дона да медпаськалӧм чери. Дона сикасысь позьӧ торйӧдны печораса чими, сибирса да европаса ком, стерлядь, нельма. Промышленнӧя кыйӧны мӧдлаӧ вешъялысь дона черияс: чими, сиг-пыжьян, ряпушка.

 
Экология серпас
Коми Республикалӧн, кыдзи и Россия Федерацияса унджык дінмулӧн, эмӧсь сьӧкыдлунъяс атмосфернӧй сынӧд сӧстӧмӧн видзӧм кузя, промышленнӧй да бытӧвӧй коляс весалӧм да бырӧдӧм кузя, вевдор да мупытш ваяс сӧстӧмӧн видзӧм кузя, мулысь вын видзӧм да муяс няйтчӧдӧмысь видзӧм кузя.

Карса сынӧд медъёна няйтчӧдӧны: транспорт, теплоэнергетика, из шом, мусир да биару предприятиеяс, мусир да биару переработайтан заводъяс, вӧр переработайтан предприятиеяс, стройиндустрия.

Медся уна коляс артмӧ мупытшса озырлун перйысь предприятиеяслӧн (пӧшти 79%) да обработайтысь производстволӧн ( 15% гӧгӧр). Мукӧд сикас экономическӧй удж вӧчӧмысь артмӧ колясыс 6%. Медшӧр отрасльяс, кӧні артмӧны да чӧжсьӧны колясъяс, – из шом перйысь да вӧр обработайтысь.

Колясъяс кузя ӧтувъя удж котыртӧм могысь Коми Республикаын ёна колӧ лӧсьӧдны «Колясъяс» республиканскӧй торъя мога уджтас либӧ дасьтыны Коми Республикаын колясъяскӧд удж нуӧдан концепция, медым 2020 воӧдз кадколаст вылӧ лӧсьӧдны республикаын колясъяс кузя удж нуӧдӧмын канму политикалысь медшӧр туйвизьяс, мый дасьтӧма тайӧ юкӧнын ӧнія серпас серти, республикаын да орчча дінмуясын коляс нуан схемаяс серти, Коми Республикаын производительнӧй вынъяс иналӧм да сӧвмӧдӧм серти.

Тайӧ туйвизь серти уджыс водзӧ мунас 2010 воын.

2010 вося тӧвшӧр тӧлысь 1 лун вылӧ республикаын артавсьӧ 240 торйӧн ёна видзан вӧр-ва мутас, сы лыдын: 2 – федеральнӧй тӧдчанлуна (Печоро-Илычскӧй канму биосфернӧй вӧр-ва заповедник да «Югыд ва» национальнӧй парк) да 238 торйӧн ёна видзан дінму тӧдчанлуна вӧр-ва мутас (разнӧй профиля 165 вӧр-ва заказник да 73 вӧр-ва памятник).

Торйӧн ёна видзан вӧр-ва мутаслӧн площадьыс (федеральнӧй да республиканскӧй тӧдчанлуна), 6 млн. гаысь унджык, либӧ Коми Республикалӧн став площадьысь 14,6% гӧгӧр.
1995 восянь «Югыд ва» национальнӧй парклӧн мутас лунвылын сы дорӧ пырысь Печоро-Илычскӧй канму биосфернӧй вӧр-ва заповедниккӧд да сылӧн буфернӧй зонаӧн пыртӧма ЮНЕСКО ставмирса вӧр-ва озырлун списокӧ «Комиын вӧрзьӧдлытӧм вӧръяс» ӧти ним улын.
Кожевина 14841 пас
